Чыганак: Татарстан укытучысы.- 2010.- № 2.
Сөю - мәңгелек
(Хәсән Туфан иҗатына багышланган әдәби-музыкаль    кичә)
                                                                                    Розалия ЗАКИРОВА, мәктәп китапханәчесе
    Тема."Нәрсә ул - мәхәббәт?"

     Максат. Балаларда кешелеккә, тереклеккә мәхәббәт уяту, ки​тапка мәхәббәт тәрбияләү, алар-ны дуслык белән мәхәббәтне аера белергә, яхшы күңелле булырга өйрәтү.

     Сәхнә мәхәббәткә багыш​ланган плакатлар белән бизәлә, Х.Туфан әсәрләреннән китап күр​гәзмәсе оештырыла.

     Кичәгә       Чупай       акушер-фельдшерлык пунктында эшләүче шәфкать туташы, авыл китапханәчесе, авыл яшьләре чакырыла.
(Кичә "Яратыгыз " җыры (Р. Миңнуллин сүзләре, Р. .Ахиярова көе) белән башлана.)
     1нче   алып   баручы.   
Кадерле   балалар,   хөрмәтле  укытучылар  һем  кунаклар! Менә шушы матур җыр белән без "Нәрсә ул мәхәббәт?" дип аталган әдәби-музыкаль кичәбезне башлап җибәрәбез.

     2 нче алып баручы. Чынлап та, нәрсә соң ул мәхәббәт? Бу сорауга әле беркем дә
анык кына җавап бирә алмыйдыр. Кешелек
аңлап һәм тулысынча ачып бетермәгән олы, зур, тылсымлы бер көчкә ия булган сихри хистер ул. Мәхәббәт бер генә төрле булмый: туган җиребезгә, хайваннарга, баланың - анага,
ананың балага, һәм кешеләрнең бер-берсенә карата булган     мәхәббәте була. Үзен зур
хәреф белән Кеше дип атаган һәркем бөтен кешелекне, балаларны, олыларны, җиребезне
яратырга, сакларга тиешле. 
(Балалар X. Туфанның "Бу хикмәтне-мәхәббәтне...", "Мәхәббәт ул шулай итә икән.. " шигырьләреннән өзекләр укыйлар.)
     1 нче алып баручы. Мәхәббәт турын​да әйтелгән менә бу матур сүзләр шагыйрь Х.Туфан шигыреннән алынган. Хәсән абый белән Луиза апаның мәхәббәте дә эчкерсез саф, сокланырлык булган.

Алып киттең мине үзеңә син

Такташ, Кутуй гаиләсеннән.

Завод семьясына. Мең кат риза,

Мен кат риза, Лулу, мин синнән.

Алар мине өзелеп сөя иде

Син дә шулай бугай аларны.

Син алардан мине тартып алдың,

Ә мин шуңа үкенә аламмы?

Бу юлларны язган алтын каләм,
Бу сүзләрне биргән йөрәгем, 
Икесе дә синең сихерлелек, 
Икесе дә синең бүләгең. 
Металл арасында үскән кыз син. 
Синең уйлар коры һәм кырыс. 
Теше батмый миңа язмышларның: 
Син бер калкан миңа, мин тыныч. 
Тереклекнең һәрбер почмагында 
Һәрбер җан иясе аналар 
Балаларын саклап калыр өчен, 
Һәлакәткә керә алалар. 
Ә мин менә сине аңлый алмыйм: 
Нишләвең бу синең, нишләвең? 
Мин бит, Лулу, бала түгел, 
Мин бит синең бары иптәшең. 
     2 нче алып баручы. 
Ә син мине ана киек кебек, 
Ана кош күк кабынып, онытылып, 
Ничә тапкыр инде йолып алдың 
Төннәр эченә томырылып. 
Күңелләре сукыр кешеләр өчен 
Ирдәге бер гади хатын син. 
Ә чынында сирәк очрый торган 
Алтын хатын, алтын акыл син. 
Ничектер син өйдә йөри идең, 
Канатланып очып йөргән күк. 
Син ишектән кайтып керә идең, 
Түргә кояш килеп кергән күк. 
Шатлык сибеп гөрли башлый идең, 
Иркенәйтеп өйне тагын да. 
Син бәхеттәй, фәрештәдәй булып 
Тоела идең шушы чагында. 
Сандугач та алай сайрый алмый, 
Тургайлар да алай сайрый алмый, 
Бер-беребезнең җаны кояшында 
Чәчәк атты безнең гомерләр... 
     1 нче алып баручы. 1937 нче елларда Х.Туфан бер-бер-артлы урынсыз тәнкыйть сүзләре, яла ягулар ишетеп торган, хәтта Та​тарстан Язучылар союзыннан да чыгарылган. Ә менә шул вакыт кем соң җылы күз кара​шы белән аның күңелен нурландырган, аны кыенлыклар алдында бөгелмәслек, иелмәслек иткән кеше? Әйе, ул - Луиза Салиаскарова, Галиөскәр Камал   исемендәге театр ар​тисткасы. Таланты үсә, халыкка таныла бар​ган шагыйрьнең күпме гомере төрмәләрдә, Себердә - сөргендә үтәр дип кем уйлаган. Яраткан кешесенең сафлыгына, хаклыгына ышанып яшәгән хатыны Луиза да киләчәккә өметен  өзми.  Ерак сөргендә яшәгән ирен авыру-сырхаулардан саклап калу өчен аңа посылкалар сала торган була. Халык дошманының хатыны дип эштән чыгарыл​гач, ул донорлыкка языла. Тамчы-тамчы каны ага, хәле китә, аның каравы өмете, шат​лыгы арта: "Акча алыр, акчага он, бәрәңге алыр". Ләкин бу гыйбрәтле, олы мәхәббәтнең ахыры кызганыч. Ачлыктан, тамчы-тамчы каны агудан чирләп, Луиза, кызы Гөлгенәне, Хәсәнен калдырып үлеп китә. Аның саф, көчле мәхәббәте, йөрәк җылысы кара ур​маннар, биек таулар аша үтеп, халкыбызның бөек шагыйрен милләтебезгә саклап калган.

     2 нче алып баручы.

Тәрәзәңә җилләр бәрелгәннәр:

"Сагынма" дип янап киткәннәр.

Күнмәгәнсең, эштән сөрелгәнсең,

Еллар сине донор иткәннәр.

Посылкалар белән ярдәм иттең:

- Без бит өйдә, илдә бит,- дидең.

Ә ул ярдәм канына алмаштырган

Паекларың икән бит синең.

Алдарсың, дип уйлый идеммени,

Ә син мине алдагансың ич,

Өзелер хәлгә җиткән гомеремне син

Җаның белән ялгагансың ич.
     Ә хәзер Х.Туфан сүзләренә язылган "Син йөргән юлларга быел да..." җыры яңгырый.

     1 нче алып баручы.   Кешелекне без иң мөһим   нәрсә   итеп   күрсәтергә  тырышкан
икътисад та, сәясәт тә түгел, мәхәббәт, ярату яшәтә. Анабыз Хәва белән атабыз Адәм
җиргә  нәкъ менә мәхәббәт орлыклары чәчү өчен иңдерелгән дә инде. Ә мәхәббәт булганда,            тормыш та бар.
     2 нче  алып  баручы.  Сөю-  мәңгелек! Күрәсез, әлеге канатлы сүзләрнең мәгънәсе
бик күп. Ул яшәешнең фәлсәфәсен бик төгәл тасвирлый. Ир-ат белән хатын-кыз арасында гына була торган бу гаять дәрәҗәдәге самими  һәм   илаһи   мөнәсәббәт  табигатьнең
бөек могҗизасы. Ике затның сөешүе, яратышуы Аллаһы Тәгалә насыйп иткән иң саф,
иң пакъ, иң чиста гамәл. Вак-вак чишмәләр кушылып, зур елгалар хасил иткән кебек,
бер-берсен тапкан парларның кушылуы да Яшәеш дигән диңгезне тудыра.

     1 нче укучы X. Туфанның "Кыз бала" исемле шигырен яттан сөйли.
("Гөлшәһидә җыры" ( Г.Әпсәләмов сүзләре, Җ. Фәйзи көе) башкарыла.)
     1 нче алып баручы. Мәхәббәт иске дә, яңа да була алмый. Мәхәббәт инсаниятнең мәңгелек халәте. Бу тылсымлы халәтнең аһәңле җырчысы, нурлы кояшы, асыл ташы - хатын-кыз! Инсафлы, оялчан, нәфис һәм гүзәл хатын-кыз. Ул яклауга, яратуга мохтаҗ. Үзенең    чибәрлеге,    мөлаемлыгы    турында һәрдаим ишетәсе килеп тора аның. Чөнки шулай яратылган: хатын-кыз колагы белән ярата.
(Укучылар Ф.Әмирханның "Хаят" әсәреннән өзекне сәхнәләштереп күрсәтә.)
     2 нче алып баручы. Тирән мәхәббәт теләсә кайчан килергә мөмкин. Кеше һәрвакытта да яраткан кеше һәм дус кына булып кала алмый, ә әти кеше дә, әни дә була. Очрашып кына йөргәндә син үзеңне иң яхшы яктан гына күрсәтә аласың әле. Бергә яши башлагач та гел яхшы гына булып тора алмыйсың. Синең кәефсез чакларың, вак ке​бек тоелса да, күңел кайтаргыч гадәтләрең күренә башлый. Бер-берегез алдында чын йөзегез ачыла да инде.

     1 нче алып баручы. Әгәр хисләр сыналган, өлгергән булса, бу мөһим түгел. Чөнки кеше бер-берсен тышкы кыяфәте өчен генә түгел, ә бәлки нинди кеше булганы өчен дә яратырга тиеш. Бу әле барлык гадәтләр дә ничек бар шулай кабул ителергә тиеш дигән сүз түгел.
(К. Тинчуринның "Американ" коме​диясеннән сәхнәләштерелгән бер күренеш күрсәтелә.)
2 нче алып баручы. Ярату- хезмәт, тырышлык   таләп   итә   һәм   һәрбер   җиренә җиткерелеп эшләгән эш кебек үк, сөенеч тә китерә.
Яндырдың син, сөю, ләкин рәхмәт

Ваклыкларны азмы яндырдың.

Яндырдың да хиснең хәерсезен,

Кадерлесен исән калдырдың.

Рәхмәт сиңа, безне җайсызлыктан,

Ямьсезлектән йолган мәхәббәт.

Рәхмәт сиңа, җанны ваклыклардан

Аралаган өчен мең рәхмәт.
("Адашкан
мәхәббәт"
җыры башкарыла.)
     1 нче алып баручы. "Мәхәббәт ул үзе иске нәрсә, ләкин һәрбер йөрәк аны яңарта"-дигән шагыйребез Һади Такташ. Әллә йөрәкләрдән йөрәкләргә күчеп йөри торган җан сыманрак берәр нәрсәме ул мәхәббәт? Гомумән, нәрсә соң ул мәхәббәт? Без бүген мәхәббәт турында шигырьләр дә тыңладык, мисаллар да китердек, ә хәзер сүзне килгән кунакларыбызга бирәбез.
(Мәктәп китапханәчесе Н. Әхмәдинең "Мәхәббәт" шигырен, яшьләр Ә.Фәтхинең "Өметемне өзмим " шигырьләрен укый.)
     Соңыннан шәфкать туташы сүз ала. Ул мәхәббәткә медицина күзлегеннән карап бәя бирә, яшьләргә, укучыларга файдалы киңәшләр әйтә.
     Кичә чәй өстәле янында фикер алышулар белән тәмамлана.

